
Ganaih Krita Chandramaulishvara Stuti

ગણૈઃ કૃતા ચન્દ્રમૌલીશ્વરસ્તુતિઃ

(શિવરહસ્યાન્તર્ગતે ઈશ્વરાખ્યે)

ગણા (તુષ્ટુવુઃ)
યસ્મિન્ જગત્સર્વમિદં વિભાતિ
યશ્ચાપ્યનન્યઃ સકલપ્રપઞ્ચાત્ ।
તિલેષુ તૈલોપમમાસ્થિતં ત્વાં
શ્રીચન્દ્રમૌલીશ્વરમાશ્રયામઃ॥ ૩૮॥
પશ્યન્તિ યન્ન શ્રુતયઃ શિરસ્થં
શિરઃસ્થિતં વસ્ત્વિવ સર્વલોકાઃ ।
ત્વામાત્મભૂતં જગતાં ત્રયાણાં
શ્રીચન્દ્રમૌલીશ્વરમાશ્રયામઃ॥ ૩૯॥
અણોરણીયાન્ મહતો મહીયા-
નાત્મા ગુહાયાં નિહિતોઽસ્ય જન્તોઃ ।
તં સર્વભૂતસ્થિતમાત્મરૂપં
શ્રીચન્દ્રમૌલીશ્વરમાશ્રયામઃ ॥ ૪૦॥
યઃ સર્વસાક્ષી તમસઃ પરસ્તા-
દ્વિભાતિ સર્વં કિલ યસ્ય ભાસા ।
ત્વામાગમાન્તૈરપિ દુર્નિરૂપં 
શ્રીચન્દ્રમૌલીશ્વરમાશ્રયામઃ॥ ૪૧॥
પુમાનવિજ્ઞાય શિવં કદાચિ-(પિ)
(દુ)દ્દુઃખસ્ય  નાન્તં સમુપૈતિ ધીરઃ ।
ત્વાં સચ્ચિદાનન્દમયં પ્રશાન્તં
શ્રીચન્દ્રમૌલીશ્વરમાશ્રયામઃ॥ ૪૨॥
અજં પુરાણં પુરુષં મહાન્તં

1



ગણૈઃ કૃતા ચન્દ્રમૌલીશ્વરસ્તુતિઃ

અનશ્વરં વાઙ્મનસો(સા)ઽતિ દૂરમ્ ।
જ્ઞાનાત્મનાં હૃદ્યવભાસમાનં
શ્રીચન્દ્રમૌલીશ્વરમાશ્રયામઃ॥ ૪૩॥
વદન્ત્યમી યત્પદમેવ વેદા
જ્ઞાતે તુ યાસ્મિન્ સકલં વિબુદ્ધમ્ ।
ત્વાં પ્રત્યગાત્મનમચિન્ત્યશક્તિં
શ્રીચન્દ્રમૌલીશ્વરમાશ્રયામઃ॥ ૪૪॥
યં નિર્વિકલ્પેન   સમાધિનૈવ
તપસ્વિનશ્ચેતસિ વીતરાગાઃ ।
ધ્યાયન્તિ તેજોમયમદ્ભુતં ત્વાં
શ્રીચન્દ્રમૌલીશ્વરમાશ્રયામઃ॥ ૪૫॥
ત્રિલોચનં ચન્દ્રકલાવતંસં
ગઙ્ગાતરઙ્ગોલ્લસદુત્તમાઙ્ગમ્    ।
સ્મેરાસ્યમિષ્ટપ્રદમષ્ટમૂર્તિં
શ્રીચન્દ્રમૌલીશ્વરમાશ્રયામઃ॥ ૪૬॥
અપારસચ્ચિત્સુખરાશિમેક-
મનાદિમધ્યાન્તમનન્તરૂપમ્ ।
ત્રિલોચનં નીલગલં પ્રશાન્તં
શ્રીચન્દ્રમૌલીશ્વરમાશ્રયામઃ॥ ૪૭॥
કૈલાસશૈલેન્દ્રશિરસ્તટેષુ
નગેન્દ્રપુત્ર્યા સહ સંવસન્તમ્ ।
વિભૂતિ રુદ્રાક્ષવિભૂષિતાઙ્ગં
શ્રીચન્દ્રમૌલીશ્વરમાશ્રયામઃ॥ ૪૮॥
॥ ઇતિ શિવરહસ્યાન્તર્ગતે ગણૈઃ કૃતા ચન્દ્રમૌલીશ્વરસ્તુતિઃ સમ્પૂર્ણાઃ॥
-॥ શ્રીશિવરહસ્યમ્ । ઈશ્વરાખ્યઃ દશમાંશઃ । અધ્યાયઃ ૩૩ ચન્દ્રમૌલીશ્વરસ્તુતિઃ । ૩૮-૪૮॥

- .. shrIshivarahasyam . IshvarAkhyaH dashamAMshaH . adhyAyaH 33 chandramaulIshvarastutiH

. 38-48..

Gaṇāḥ ગણાઃ eulogize Śiva શિવ as Candramaulīśvara ચન્દ્રમૌલીશ્વર while worshipping the

Sphaṭika Candramaulīśvara Śivaliñgaસ્ફટિક ચન્દ્રમૌલીશ્ચવર શિવલિઙ્ગ .

